
VINNUMÁLARÁÐIÐ


	Tórshavn, tann: 19. apríl 2006
J.Nr.: 200600236 / 4
(at tilskila í svari)
Viðgjørt: HJG/SPS



Viðv.: Málið um keyp hjá Føroya Tele av parti av Sosialinum
Landsstýrismálanevndin hevur sent landsstýrismanninum hesar spurningar í skrivi, dagfest 4. apríl 2006:

1. Heldur landsstýrismaðurin,  at tað er í samsvari við endamálsorðingina í § 3, stk. 1 í løgtingslóg nr. 42 frá 3. apríl 1998 um umlegging av Telefonverki Føroya Løgtings til partafelag, at Føroya Tele hevur keypt part av Sosialinum? Víst verður í hesum sambandi serliga á viðmerkingarnar til lógina, Løgtingstíðindi 1997 síðu 555 og síðu 559.

2. Varð landsstýrismaðurin kunnaður um, at Føroya Tele hevði ætlanir um at keypa, áðrenn keypið fór fram?  Um svarið er noktandi, nær varð landsstýrismaðurin kunnaður?

3. Hevur landsstýrismaðurin fingið upplýst, hvat keypsprísurin var? Um so er, kann landsstýrismaðurin upplýsa hetta fyri landsstýrismálanevndini? 

Svar til spurning 1:
Víst verður til svar mítt í Løgtinginum uppá munnliga fyrispurningin frá Heidi Petersen, løgtingskvinnu. Tá var min støða, sum málið var upplýst, og eftir løgfrøðiligu metingini hjá Vinnumálaráðnum, at tað kravdist greið heimild fyri inntrivum í ræðisrættin hjá nevnd og stjórn, og at eingin tílík greið heimild – at keypið uttan iva lá uttanfyri karmarnar av endamálsásetingini í umleggingarlógini – var til staðar í hesum førinum, og at tað  tí ikki var grundarlag fyri inntrivum í ræðisrættin hjá nevnd og stjórn felagsins.
Eftir orðaskifti í Løgtinginum í sambandi við munnliga fyrispurningin hjá Heidi Petersen, Løgtingskvinnu, og eftir at málið varð beint til landsstýrismálanevndina, bað eg ráðið heita á Føroya Tele - um møguligt - at steðga at avgreiða keypið, til landsstýrismálanevndin hevur tikið støðu til spuriningin, um hvørt keypið er innanfyri lógarkarmarnar, og Føroya Tele varð samstundis biðið um at geva eina nærri skrivliga frágreiðing og løgføðiliga meting av málinum. 
Umbidna frágreiðing og løgfrøðiliga metingin hjá Føroya Tele er latin Vinnumálaráðnum, sum hevur gjørt eina nýggja løgfrøðiliga meting av málinum, og er niðurstøðan, at grundarlag er ikki fyri at broyta tær metingar og niðurstøður, sum gjørdar vóru í sambandi við svarið eg gav í Løgtinginum uppá munnliga fyrispurningin. Eg vísi til hetta tilfarið, sum er hjálagt.
Svar til spurning 2:
Nei, undirritaði var ikki kunnaður um ætlanina hjá Føroya Tele at keypa part av Sosialinum, men varð kunnaður morgunin eftir at avtalan varð gjørd.
Svar til spurning 3:

Eg eri kunnaður um, at keypsprísurin er einar 10 mió kr. harav parturin hjá Føroya Tele er 3,4 mió kr.
Fylgiskjøl:
1. Grundarlag undir svari uppá munnligan fyrispurning frá Heidi Peteresen, løgtingsmanni, viðvíkjandi keypinum hjá almenna partafelagnum Føroya Tele av floksblaðnum hjá Javnaðarflokkinum Sosialinum.
2. Notat hjá adv. Magnusi Petersen, dagfest 11. apríl 2006
3. Løgfrøðilig meting hjá Vinnumálaráðnum viðv. sp. um keypið av Sosialinum er í samsvari við Umleggingarlógina, dagfest 24. apríl 2006.
4. Svar frá Føroya Tele uppá fyrispurningar, dagfest 20. apríl 2006
5. Svar frá Føroya Tele uppá írestandi spurning, dagfest 24. apríl 2006.

